
Sud Bosne i Hercegovine u Sarajevu, u vijeću apelacionog odijeljenja sastavljenom od sudija Vesne Trifunović kao predsjednika vijeća, Dinke Bešlagić-Čovrk  i Hilme Vučinić  kao članova vijeća, odlučujući o žalbi političke stranke PDP-Partija demokratskog progresa sa sjedištem u Banja Luci, ul. Krajiškog korpusa 130, koju zastupa predsjednik stranke Branislav Borenović, izjavljenoj protiv odluke Centralne izborne komisije Bosne i Hercegovine broj: 05-01-07-5-2082/24 od 30.09.2024.godine, radi kršenja odredbi člana 7.2a stav (1) i stav (2) tačka a)  Izbornog zakona BiH, na nejavnoj sjednici, održanoj dana, 08.10.2024. godine, donio je
R J E Š E N J E

Žalba se odbija.

O b r a z l o ž e n j e
Odlukom Centralne izborne komisije Bosne i Hercegovine broj i datum navedeni u uvodu utvrđeno je da je politička stranka PDP-Partija demokratskog progresa odgovorna što je pristalica navedene političke stranke i predsjednik gradskog odbora PDP Banja Luka Draško Stanivuković zloupotrijebio  javna sredstva i resurse u izbornom periodu,  čime je prekršila pravila ponašanja u izbornom periodu iz člana 7.2 stav (1). i stav (2) tačka a Izbornog zakona BiH, pa joj je na osnovu člana 6.7 stav (2)  tačka (1)) i primjenom člana 19.9 stav 1. tačka 7 ) Izbornog zakona BiH,  izrečena novčana kazna u iznosu od 7.000,00 KM (sedam hiljada konvertibilnih maraka).

Protiv ove odluke žalbu je blagovremeno podnijela politička stranka PDP zbog pogrešno utvrđenog činjeničnog stanja i pogrešne primjene materijalnog prava-Izbornog zakona. Dalje navodi da je  CIK BiH pogrešno utvrdila činjenice i pogrešno primjenila odredbe Izbornog zakona BiH izričući neosnovanu i neprimjerenu sankciju. CIK je bila dužna donijeti odluku u roku od 48 sati po isteku rokova iz člana 6.3 Izbornog zakona BiH. Nije jasno na koji način potpis bilo koje fizičke osobe, može biti zloupotreba. Ako su podjele besplatnih građevinskih dozvola aktivnosti Grada, koje su uplanirane, zašto je sporan način na koji će Grad to organizovati. Navodi da je riječ o ciljanoj mjeri za privlačenje naklonosti biračkog tijela ne stoje.  Spornom objavom  Draško Stanivuković nije promovisao sebe kao kandidata, politički subjekt ili druge kandidate, niti su prisutna bilo koja obilježja koja upućuju na vođenje preuranjene izborne kampanje.

U odgovoru na žalbu, Centralna izborna komisija Bosne i Hercegovine predložila je da Sud žalbu odbije kao neosnovanu. 

Žalba nije osnovana.

Prema stanju u spisu proizlazi da je Centralna izborna komisija Bosne i Hercegovine (u daljem tekstu CIK BiH) dana 08.07.2024. godine  putem meila zaprimila prijavu sa dokazima podnesenu od strane Udruženja građana „Restart Srpska“ i u ime Stefan Blagića koja se između ostalog odnosi na kršenje odredbe člana 7.2a Izbornog zakona BiH od strane Draška Stanivukovića i političke stranke PDP-Partija demokratskog progresa. 
 U prijavi se navodi da je politička stranka PDP- Partija demokratskog progresa zloupotrijebila javna sredstva i resurse i to po osnovu dijeljenja kartica za besplatan prevoz penzionera i po osnovu legalizacije objekata u Gradu Banja Luka u cilju promocije kandidata za gradonačelnika Banja Luka i navedene političke stranke. Uz prijavu je dopstavljen i tekst objave sa službene stranice Grada Banja Luka, te slika poklon vaučera za besplatnu građevinsku dozvolu. 

Dostavljene prigovore Centralana izborna komisija BiH cijenila je kao inicijativu za postupanje po službenoj dužnosti, koju je dostavila na izjašnjenje političkoj stranci PDP-Partija političkog progresa  sa zahtjevom da izjašnjenje dostavi i Draško Stanivuković. Nakon uvida u dostavljene dokaze, te data izjašnjenja, donešena je osporena odluku o utvrđenoj odgovrnosti žalioca jer je njihov pristalica i predsjednik gradskog odbora PDP Banja Luka zloupotrijebio javna sredstva i resurse u izbornom periodu čime su prekršena pravila ponašanja u izbornom periodu iz člana člana 7.2a stav  (1) i stav (2) tačka a)  Izbornog zakona BiH.

Cijeneći pravilnost i zakonitost pobijane odluke Centralne iznorne komisije BiH apelaciono vijeće je utvrdilo da je donesena nakon uvida u kompletan spis predmeta i da je na utvrđeno činjenično stanje pravilno primjenjeno materijalno pravo  kako u pogledu utvrđivanja odgovornosti za povredu odredbi Izbornog zakona Bosne i Hercegovine tako i u pogledu izrečene novčane kazne.
Prije svega u pobijanoj odluci cijenjena je odredba člana 1.1 a stav 1 tačka 27  Izbornog zakona (Sl. glasnik BiH br. 23/01 sa izmjenama) koja propisuje da je zloupotreba javnih sredstava i resursa bilo koje nezakonito kršenje sredstava i resursa države BiH, entiteta, kantona, Brčko Distrikta BiH i drugih jedinica lokalne uprave i samouprave, kojim kandidat na izborima i izbornim listama, kao javni ili državni dužnosnici ili neposredno izabrana lica, raspolažu za potrebe obavljanja službene dužnosti. Pod resursima se, u smislu ove definiciej podrazumijeva pokretna i nepokretna imovina, kao i svi ljudski resursi javnih institucija koji se koriste u okviru radnog vremena. 

Naime, odredba člana 7.2a Izbornog zakona u stavu 1 propisuje da je nosiocima vlasti i nosiocima mandata zabranjena zloupotreba javnih sredstava. U stavu 2  citirana odredba definiše u čemu se podrazumjeva zloupotreba javnih sredstava, te pod tačkom a) propisuje da je to korištenje pozicije rukovodioca organa ili ustanove za javnu promociju sebe kao kandidata ili političkog subjekta kome pripada, kroz javnu promociju organa ili ustanove. U postupanju Draška Stanivukovića i prema zaključku ovog vijeća, ostvarila su se obilježja zloupotrebe javnih sredstava iz navedene tačke jer je imenovani vršio ličnu promociju koristeći se pozicijom gradonačelnika. Okolnost da je na vaučeru    za besplatnu građevinsku dozvolu za koje je jasno da je finansiran od strane Grada Banja Luka  stavljajući na poklon vaučer svoj vizuelni potpis (svojeručni potpis) bez prefiksa Gradonačelnik, predstavlja više nego očigledno  da  svoj potpis nije iskoristio u svojstvu Gradonačelnika Grada Banja Luka na čijem je čelu, nego  upravo za ličnu promociju imenovanog kao kandidata.
Bez značaja je ukazivanje žalbe da je Centralna izborna komisija postupala po prijavi koja je izjavljena od neovlaštenog lica. Odredba člana 6. 2 stav (2) Izbornog zakona ovlašćuje Centralnu izbornu komisiju da postupa po službenoj dužnosti na osnovu stečenih saznanja, bez uslovljavanja o izvorima saznanja i bez vremenskih organičenja za postupanje.
Odredbom člana 19.9 stav l. Tačka (7) Izbornog zakona BiH propisano je da će se novčanom kaznom u iznosu od 3.000.00 KM do 30.000,00 KM kazniti politički subjekt za prekršaj ako on ili njegov kandidat zloupotrijebi javni resurs za vlastitu ili promociju političkog subjekta čiji je član , a kako je propisano članom 7.2 stavom (4). 

Prilikom odlučivanja o visini izrečene novčane kazne, CIK BiH je pravilno cijenila  više otežavajućih okolnosti  i to činjenicu da političkoj stranci Partija demokratskog progresa-PDP u ovom izbornom periodu već izrečena novčana kazna   zbog kršenja iste odredbe Izbornog zakona BiH, zatim  da  je u gradskom budžetu za namjenu za naknadu troškova uređenja građevinskog zemljišta i rente za individualne stambene objekte bilo predviđeno 100.000,00 KM imajući u vidu  da su uručena 46 rješenja o građevinskim dozvolama koja su planirana budžetom i izdvojena iz budžeta, iz kojih razloga je ovoj političkoj stranci izrečena kazna kao u dispozitvu ožalbene odluke. Centralna izborna komisija BiH izrekla adekvatnu  novčanu kaznu  s obzirom na zakonsku odredbu kojom je propisan raspon od 3.000,00 KM do 30.000,00 KM za izricanje novčane kazne radi konkretnog kršenja Izbornog zakona BiH,pravilno cijeneći da će tako izrečena kazna uticati na političku stranku PDP-Partiju demokratskog progresa da se uzdrži od daljeg kršenja odredbi Izbornog zakona BiH.
Obzirom na navedeno, po ocjeni ovog vijeća, pobijana Odluka Centralne izborne komisije BiH je pravilna i zakonita, a žalba neosnovana, pa je istu, primjenom odredbe člana  81 stav 1 Zakona o upravnim sporovima Bosne i Hercegovine (Službeni glasnik BiH, broj  19/02 -74/10), valjalo odbiti.                                                                                                                          
                                                                 PREDSJEDNIK VIJEĆA
                                                                            S U D I J A 
                                                                                 Vesna Trifunović

